
Дел 1: Почетна проценка на влијанието на регулативата и планирање на работата

(забелешка: овој дел е јавен и ќе се објави во Единствениот електронскиот регистар на прописи)

А. Почетна проценка на влијанието на регулативата
1. Кои се главните проблеми?  
Во постоечкото законодавство на Република Македонија нема посебен  материјален закон за филмската дејност, односно за кинематографијата.

Физиономијата и развиеноста на одредена национална кинематографија, освен креативниот потенцијал и културните традиции, ја условуваат и економските, социјалните, политичките и законодавните фактори на една општествена средина. Континуираното развивање на националната кинематографија подразбира рамномерен развој на нејзините основни компоненти: филмско производство, дистрибуција и прикажување; заштита на аудиовизуелните добра, на филмскиот аматеризам и на филмската култура со квалитетни програми и манифестации, со воспитувањето и образованието на младите генерации за филмската уметност, со активна филмска критика и со постојана филмолошка публицистика. 
Стратешка определба на Министерството за култура, утврдена со Националната стратегија за развој на културата во периодот од 2013 до 2017 година е донесување на законска регулатива за аудиовизуелната дејност, која ќе биде регулирана со единствен пропис.
Филмската дејност во досегашниот период беше дефинирана со Законот за култура, како системски основен закон со кој се регулираат односите на сите јавни и приватни субјекти од областите на културата. Со Законот за културата, филмската дејност е дефинирана како дејност за продукција на аудиовизуелно дело, како уметничко дело изразено во вид на поврзани подвижни слики, со или без тон, без оглед на видот на носачот што ги содржи. 

Во 2006 година со донесување на Законот за Филмскиот Фонд на Република Македонија се даде правна рамка за регулирање на односите во еден сегмент од културата – финансирањето на филмот. Со Законот се уредија основањето, работата, раководењето, управувањето, финансирањето, надзорот над работа на Филмскиот Фонд, но не и начинот на вршењето на аудиовизуелната дејност.  Со законот се утврди финансирање на филмската дејност преку поддршка на филмски проекти, што се од национален интерес за Република Македонија. Голем исчекор во овој Закон беше утврдувањето дека филмската дејност, покрај со средства од државниот буџет,  се финансира и од други извори, односно се утврди дека дејноста се финансира на фондовски начин со што се даде основа филмската дејност да се финансира од повеќе извори на средства. Но, во Законот не беше утврден правен механизам за наплата на надоместоците. Оттука, заради непостоење на соодветен механизам за наплата на надоместоците утврдени во самиот закон, овој фондовски начин на финансирање не заживеа, односно дејноста се финансираше исклучиво преку Буџетот на државата.
Со Законот за аудиовизуелните добра  пак се изгради и воспостави систем на заштита на аудиовизуелните добра преку дејноста на Кинотеката на Македонија, а во согласност со странските компаративни искуства. Овој закон  е во функција на заокружување на правната рамка за регулирање на односите за заштита и користење на аудиовизуелните добра, како културно наследство.

Согледувајќи ги сите овие состојби, но тргнувајќи и од стратегиските насоки насочени кон донесување на поединечни закони кои ќе го регулираат вршењето на дејностите од областа на културата, се утврди потребата од донесување на нов закон за аудиовизуелната дејност, односно филмската дејност, со кој отворените прашања во врска со вршењето на филмската дејност ќе се решат, односно ќе се регулираат односите во оваа дејност. 
2.  Кои се можните решенија (опции)? Кои регулаторни или нерегулаторни мерки би можеле да се разгледаат?
Опција 1:  Не прави ништо, која се користи како параметар за спoредба на трошоците и користите од останатите опции (baseline). Оваа опција нема да биде разгледувана, имајќи ја предвид стратегиската определба на Министерството за култура, утврдена со Националната стратегија за развој на културата, а согласно која Министерството за култура се залага за осовременување на легислативата за аудиовизуелната дејност преку донесување нов пропис за аудиовизуелната, односно филмската дејност.
Опција 2: Донесување на Закон за филмската дејнот, со кој  ќе се утврдат прашањата за вршење на филмската дејност, основањето, работата, раководењето, управувањето, финансирањето, надозорот над работата и други прашања поврзани со работата на Агенцијата за филм на Република Македонија, со која ќе се трансформира Филмскиот фонд на Република Македонија. Законот ќе содржи одредби со кои ќе се дефинира филмската дејност, ќе се утврди јавниот интерес во филмската дејност, ќе се дефинираат изразите како: филм, филмски продуцент, филмски проекти, домашен и странски филм, филмска копродукција, дистрибуција на филм, кино прикажувач и слично. 
Особено на нов начин ќе се утврди кои правни лица ќе плаќаат надоместоци и во каква постапка.

Со законот ќе се утврди финансирањето на филмската дејност, односно кофинансирањето на националниот интерес во филмската дејност,  ќе се дефинираат ошти критериуми и мерила, како и  услови за конкурирање на јавен конкурс. 
Со овој закон ќе се утврди дека Агенцијата на барање на филмските продуценти, дистрибутери и киноприкажувачи ќе издава соодветен сертификат, што ќе биде услов за учество на конкурс, а ќе придонесе и за водење на евиденција во филмската дејност.
Законот ќе ги регулира дистрибуцијата, киноприкажувањето, категоризацијата на филмовите, во однос на заштита на малолетните лица.
Законската регулатива во Република Македонија, не пропишува стандардни услови кој и на каков начин може да врши филмска дејност, кој и на каков начин може да врши дејност на дистрибуција, киноприкажување. Досега не е регулирана обврска за водење на евиденција и што задолжително треба да содржи евиденцијата, преку која ќе се обезбедат соодветни информации за развојот на филмската дејност во државата, воедно не постои правна регулатива за јавното прикажување на филмови, односно утврдена  обврска за лицата кои вршат промет и јавно прикажување на филмови да на јасно видлив начин, ја истакнат категоризацијата на филмот, со што се обезбедува заштита на малолетните лица. Оттука, заради потребата од создавање на подобри услови за вршење на филмската дејност, потребно е донесување на закон за филмската дејност.
Оваа опиција нема да предизвика дополнителни трошоци врз Буџетот на Република Македонија. Имено со овој закон Филмскиот фонд на Република Македонија ќе се трансформира во Агенција, односно ќе го промени статусот, а извршувањето на делокругот на работите во надлежност на Агеницијата ќе продолжат да го вршат вработените во  Филмскиот фонд на Република Македонија.
Опција 3: Донесување на Закон за изменување и дополнување на Законот за филмскиот фонд на Република Македонија.
Со изменувањето и дополнувањето на Законот за Филмскиот фонд на Република Македонија ќе се допрецизираат одредби во однос на механизмите на наплата на надоместоците, но во тој случај подателното регулирањето на филмската дејност ќе изостане.
Б. Планирање на потребната работа за проценка на влијанието на регулативата
1. Кои информации и податоци се веќе достапни? 
Стратешка определба на Министерството за култура, утврдена со Националната стратегија за развој на културата, е заложбата за подобрување односно осовремување на законската регулатива во областа на филмската дејност во Република Македонија.
Компаративните искуства од соседството, говорат дека во земјите од нашето опкружување и пошироко, филмската дејност е регулирана на различни начини и тоа: 
Словачка: Во Словачка дејноста се регулира со Закон за условите за регистрација, јавно прикажување (дистрибуција) и заштита на аудиовизуелните дела. Мултимедијални дела и звучни записи на артискитците перформанци (Audiovisual Law).
Со овој закон се уредуваат обврските на субјектите поврзани со продукцијата, јавната дистрибуција и регистрирањето на аудиовизуелните дела, звучните записи, музичките дела како и мултимедијалните дела, позицијата на независните продуценти, статусот и обврските на Словачкиот Филмски институт, како и техничките услови за заштита на носителите на аудиовизуелните дела, односно заштита на аудиовизуелното наследство.

Хрватска: Хрватскиот закон за аудиовизуелна дејност, дава една поширока посеопфатна дефиниција за аудиовизуелната дејност, утврдувајќи ја пред се како дејност од јавен интерес. Законот за аудиовизуелна дејност го уредува вршењето, организирањето и финансирањето на аудиовизуелната дејност, развојот на аудиовизуелното творештво, дистрибуција, промоција и развој на киноприкажувањето, како и прикажувањето на аудиовизуелните дела во земјата и во странство.  Хрватскиот закон регулира дека аудиовизуелната дејност е од интерес за државата, утврдувајќи дека со законот се поттикнува развој на аудиовизуелната дејност и се промовира аудиовизуелното творештво на меѓународен план, се врши зачувување на вредностите на националната кинематографија и се воспоставува развиен систем за потпора и развој на аудиовизуелната дејност, се врши заштита на правата и интересите на гледачите, како и се создаваат услови за копродукција. Одредбите на овој закон се засноваат на начелото на заштита на правото на авторот на слободно изразување, како и на начелото на заштита на интелектуалната сопстеност во подрачјето на аудиовизуелната дејност. Во вршењето на аудиовизуелната дејност, а согласно со  начелото на културна разноликост, посебно се води сметка за зачувување на јазикот и културниот индентитет во европски и светски рамки, а се води грижа и за заштита на децата и младите, рамноправност на половите, расите и националностите. Во однос на институционалната рамка, со хрватскиот закон е утврдено дека се основа Хрватскиот аудиовизуелен центар со законот се основа како јавна установа, чии основачки права и обврски ги остварува Владата на Република Хрватска. 
Србија: Во Србија оваа дејност е регулирана со Законот за кинематографија со кој се утврдува интересот во областа на кинематографијата, начинот на остварување на општиот интерес во областа на кинематографијата како и други прашања од значење за вршењето на кинематографската дејност.


Кинематографијата, во смисла на законот, ја сочинуваат основните дејности: продукција, дистрибуција и јавно прикажување на кинематографки дела и комплементарните дејности: образование и ширење на филмска култура, упапредување на авторскиот, теоретскиот и критичкиот однос кон кинематографијата, собирање, реставрација, чување и популација на филмски и други аудиовизуелни дела.

Во однос на институционалната рамка српскиот закон утврдува дека стручните работи во врска со остварувањето на општиот интерес, како и други стручни работи ги врши Филмски центар на Србија, кој работи во согласност со прописите за јавни служби. Средствата за работа на центарот се обезбедуваат од буџетот на државата, средства од сопствени приходи, донации, спонзорства и други извори. 
При анализата на компаративните искуства и практики во Европската унија разгледани беа и прописите на Чешка, Романија, Бугарија и Латвија.

Меѓународни договори


Во однос на регулирањето на авторските и сродните права и почитувањето на културните различности, како и регулирањето на копродикцијата на областа на аудиовизуелната  дејност се применуваат следниве конвенции и тоа:

1. Европска конвенција за заштита и унапредување на разноликост на културните изразувања.

2. Европска конвенција за копродукција во кинематографијата
3. Европска конвенција за заштита на аудиовизуелното наследство

Европската конвенција за заштита и унапредување на разноликост на културните изразувања и Европската конвенција за заштита на аудиовизуелното наследство соодветно се вградени во домашниот правен систем и тоа во Законот за Филмскиот фонд на Република Македонија, Законот за културата и во Законот за аудиовизуелни добра.

4. Кои дополнителни информации и податоци треба да се соберат? 
Потребно е да се консултираат и други компаративни искуства за начинот на кој филмската дејност е регулирана во светот. 

Воедно, потребно е да се организираат повеќе дебати на кои учество ќе земат асоцијации, здруженија и стручни лица од областа на филмската дејност во Република Македонија.

Кој тип и ниво на проценка е потребно (Иницијална или Комплетна проценка на влијание на регулативата - принцип на пропорционална анализа)?
Потребна е Иницијална анализа на влијанието на регулативата.
5. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?

За спроведување на проценка на влијание на регулативата формирана е меѓуресорска група за спроведување на проценка на влијание на регулативата. Во проценката на влијанието на регулативата ќе бидат вклучени државните службеници во Министерството за култура и во Министерството за финансии, како и вработени во Националната установа Филмски фонд на Република Македонија.
Дел 2: Подетално планирање, вклучително со време и ресурси

(забелешка: овој дел е за интерна употреба на Владата на Република Македонија)
В. Временска рамка

1. Кога ќе започнат активностите за проценка на влијанијата на регулативата?
Активностите за проценка на влијание на регулативата се започнати со донесувањето на Националната стратегија за развој на културата, но и со формирање Работна група со претставници од Министерството за култура, Министерството за финансии и Националната установа Филмски фонд на Република Македонија.

Ако се планира вклучување на надворешни консултанти (на пример за аналитички студии, собирање на информации, итн.), која е временската рамка предвидена за процесот на набавка и договарање?
Ангажирањето на надворешните соработници од областа на филмската дејност ќе се изврши на начин и постапка од член 11 од Законот за културата.
2. Кога предлог законот и проценката на влијанието на регулативата ќе бидат поднесени до Генералниот секретаријат?
Предлог законот за филмската дејност и иницијалната проценка на регулативата ќе бидат поднесени до Генералниот секретаријат, најдоцна до 31.3.2013 година.
Г. Ресурси
1. Кои се планираните човечки и/или финансиски ресурси за спроведување на проценката на влијанието на регулативата и финализирање на предлог законот ? 

За спроведување на проценката на влијание на регулативата и финализирање на предлогот на законот ќе бидат вклучени вработените во Министерството за култура и во Националната установа Филмски фонд на Република Македонија.

За спроведување на проценката на влијание на регулативата не се потребни дополнителни финансиски средства. 

